
1

DOCUMENTU N. 3

PRISINTATA

PRESENTAZIONE

«Innommi di locu di l'Unioni» è un pruggjettu prummossu e rializzatu da Dutt. Vittorio Angius e
Dutt. Riccardo Mura, pa' contu di l'Unioni di li Cumuni “Gaddhura”, gràzii a un finanziamentu
cunfolm'a la Leggji Regionali 12/2005, alt. 10: «Fundu regionali pa' la muntangja».

Lu pruggjettu –cumpritu illu mesi di Maggju 2012, poi d’un trabaddhu d’un annu– è cumpostu
da un geo-database in fulmatu MDB chi cumprendi la maggjuria di li topònimi di li cumuni
d'Alzachena, Palau, Sant'Antoni e Telti. Dungjà topònimu è geo-rifirinziatu e accumpangjatu da
li so 'nnúmmari d’identificazioni (di database e di riliamentu), la folma gràfica pa' la singjalètica,
la folma funètica pa' la prunúnzia, lu tipu di topònimu, lu cumuni e la cussoggja d'appaltinènzia,
li coldinati geogràfichi (mètrichi e pulari), l'avvilguamentu di infulmadori di lu locu, li attistazioni
scritti di l'Istitutu Geogràficu Militari Italianu illi calti di fini sèculu XIX, mitai sèc. XX e fini sèc.
XX, li attistazioni scritti illi calti di lu catastu di mitai sèc. XIX e di fini sèc. XX, alti attistazioni, alti
pussibbilitai di scrittura, étimu (nascènzia di lu topònimu), traduzioni in linga italiana, link a un
file in fulmatu MP3 par intindé comu si prununziiggja lu topònimu.

Chistu geo-database felma in pussessu di l’Unioni di li Cumuni “Gaddhura”. Parò è dispuníbbili
puru inn’un fulmatu simplificatu bonu par esse impriatu cu lu programma francu Google Earth
(http://www.google.com/intl/it/earth/index.html). Chistu fulmatu (file KMZ) si pó sgarrigà da lu
situ di l’Unioni (http://www.unionegallura.gov.it/downloads.html) insembi a alti documenti di
pruvettu, comu lu cunvèniu oltugràficu trattatu, la bibliucaltugrafia di rifirimentu, la legenda di
lu database, etc.

Si póni dummandà a l’Unioni di li Cumuni “Gaddhura” li cattru calti in fulmatu PDF chi
rapprisèntani li lochi e li topònimi di li cattru cumuni di l’Unioni.

Illi calti e illu geo-database v’arà a esse siguramenti calch’e falta. Cà vó aggjutacci a middhurà
chistu pruggjettu in progress, ci pó ingjittà li falti ch’agatta, cunsiddhà aggjusti, fà crítichi di

pruvettu e cunsidarazioni scriendi un'ema i l  a tutt'e trè chisti indirizzi insembi:
info@unionegallura.gov.it, monvito@tiscali.it, riccardomura@yahoo.it.

Turremu gràzii a tutti li passoni ch’ani palmissu la rializzazioni di chistu pruggjettu aendi la
paziènzia e la cultisia di facci intrà illi lochi soi e di rispundí a li nostri dummandi. In dungja locu
aemu autu assistu e ospitalitai. In palticulari, ci piaciaria turrà gràzii e cà ci à didicatu abbeddhu
tempu e umbè di ’nfulmazioni di pruvettu mannu: inn’Alzachena, l’uffíciu ténnicu cumunali, la
biblioteca cumunali, Margherita Ciboddo, Marco Marchi, Bastiano Sotgiu, Bartolomeo Viglietti;
in Palau, l’uffíciu ténnicu cumunali, la biblioteca cumunali, lu Centru di Documentazioni di lu
Tarritóriu, la socetai di cuntivíciu di li siti di Capu d’Ussu e Monti Altura, Emilio Aresu,
Giovanni Cucciari, Giovanni Maria Cuccu, Giovanni Maria Cudoni, Martino Filigheddu,
Giovanni Lentischio, Antonio Mendula (Antuneddhu Biddhittu), Giulio Pirredda e Salvatore
Sanna (di Cuconi), Marta Tolar; in Sant’Antoni, Angelo Pittorru, Simona Satta e Giovanni
Tomaso Pisciottu; in Telti, l’uffíciu ténnicu cumunali, la biblioteca cumunali e l’assuciazioni
AsCuNaS.

